
татар теле һәм әдәбияты укытучысы

Түбән Кама шәһәре,  2014

Кереш

 
Халкыбызның бөек шәхесләренең тормышы, аларның иҗаты белән тулырак танышып, алар турында белгән мәгълүматларны башкаларга җиткерер вакыт җиткәндер дип уйлыйм. Татарның мәшһүр затларына багышлап язылган әсәрләр, чыгарылган истәлек китаплары бик аз, берничә генә бөртек. Шуңа күрә халкыбызның якты йолдызлары турында мәгълүматларнытөрле чыганаклардан-  газета-журналлардан,каләмдәшләре язган истәлекләрдән – эзләргә туры килә.

Мин үз чыгышымда татар халкының гына түгел, күрше халыкларның, бөтен дөнья халкының яраткан, хөрмәт иткән мәшһүр шагыйре Хәсән Туфанның тормышы һәм иҗаты турында үз фикерләрем белән уртаклашырга телим.

Хәсән Туфанга табигать тарафыннан илаһи талант, Илһам бирелгән. Мондый талант һәркемдә дә булырга мөмкин. Табигать сиңа шундый сәләт биргән икән,  син аны үстерергә, тәрбия итәргә, халык файдасына, кешелек мәнфәгатләренә кулланырга тиешсең. Шулай булмаганда, ул әкренләп сүнәчәк һәм юкка чыгачак. Хәсән Туфан  әнә шул Илһам диеп аталган акбүз атын һәрвакыт үстергән,  Илаһи талантын баету өчен дөнья  гизгән, сәяхәт иткән кеше. Ул татар тарихын, татар әдәбиятын  гына түгел,  күрше халыкларның, дөнья халыкларының культурасын  тирәнтен өйрәнгән, үз иткән шәхес.

Хәсән Туфан  әдәбиятка җитлеккән  шагыйрь булып килеп керә. Еллар узган саен, аның таланты үсә, ачыла бара. Тормыш, шагыйрь үзе үзгәрә, әсәрләрендәге темалар, стиль алышына.  Ул сирәк шагыйрьләр генә куллана торган кешенең рухи халәтендәге өзелергә җиткән, ләкин күпме генә тартылса да, өзелмәгән киеренкелекне сурәтләрлек поэтик алымнар тапкан. Х.Туфанның иҗаты зур, катлаулы һәм самими. Халкыбызның бай тарихы, лирик герой кичерешләре белән үрелеп, аның нигезе, сәбәбе, сыйфаты рәвешендә, шагыйрь иҗатының үзәгендә ята. Бу иҗатта әдәбиятыбызның үсеш  тарихы да, аның поэтик байлыгы да чагылыш тапкан. Менә шушы нечкәлекләрне укучыга җиткерә алу иң актуаль мәсьәләләрнең берсе булып тора. 
 
Хәсән Туфан әлегәчә безнең белән бергә яши бирә! Аның якты образы, йөзләрчә шигырьләре, җырлары, үзәк өзгеч моңы – безнең күңелләрдә яши! Бу Бөек шәхеснең иҗатына, үзе әйткәнчә, «җылы куллы»,  бик нәзакәтле, ихтирамлы , сак кешеләр генә мөрәҗәгать итсә иде...

 
Бу тикшеренүнең максаты булып, татар халкының яраткан олуг шәхесенең катлаулы, авыр язмышы  һәм искиткеч бай иҗаты турында тулырак мәгълүмат бирү,   тормышта нинди генә киртәләр очраса да, аннан чыгу юлын таба белү, халкыбыз җәүһәрләрен саклау һәм аларны киләчәк буынга мирас итеп калдыру тора.

    
Бурычлары :

- халкыбызның күренекле шәхесләренең, зыялыларының тормышларын, иҗатларын тулырак өйрәнү;

- алынган мәгълүматларны  башкаларга кызыклырак, аңлаешлырак итеп җиткерү; 

                                   1.Ул шагыйрь булып яшәде
1.1.  Хәсән  Туфан – поэзиябезнең  биеклеге, тирәнлеге, киңлеге,

горурлыгы
             Үткән XX гасырга әйләнеп карасак, катлаулы үзгәрешләргә, кискен фаҗигаләргә, илләрне тетрәткән сәяси борылышларга гадәттән тыш мул булуын күреп таң калырбыз. Хәсән Туфан – шул гаугалы чорда, миллионнарның  чәбәләнеп беткән язмышларыннан үрелгән канлы вакыйгалар тезмәсе аша, кешелеклелеген саклап, исән – имин үтә алган сирәк шәхесләрнең берсе. Тиңсез талантлы булуы белән бергә, ул үз чорының  баласы  иде. Шуңа да  Туфан таланты үз җырын җырлады : аның хаталарын, трагик ялгышларын, шул хаталар нәтиҗәсендә туган олы фаҗигане  чагылдырды.

 
Шагыйрьләр турында сүз чыкканда, гадәттә, ул поэзия өчен яши, диләр. Хәсән Туфанны исә мин, ул үзе шагыйрь булып яшәде, дияр идем. Чөнки Туфанны шигърияттән, ә шигырьне Туфаннан башка күз алдына китерүе мөмкин түгел. Шигырьнең теләсә нинди киртәләрне җимерерлек тылсымлы көче барлыгына Туфан кебек чын күңелдән инанган башка кешене әйтүе кыен. Поэзиябезнең биеклеге, тирәнләге, киңлеге, горурлыгы ул. Шигъриятебезнең якты йолдызларын атап,  Тукай, Такташ, Муса Җәлил дисәк, алар янында яктыларның берсе булып Туфан балкый. 

       Хәсән Туфанны язмышы иҗат эшенә, зур шагыйрь булырга махсус әзерли кебек. Ул һәрчак аерым игътибар үзәгенә юлыккан, бу аның характерын, шәхесен формалаштыруда хәлиткеч роль уйнаган. Сабый чакларыннан шулай. Беренчедән, ул әнисенең соңгы яраткан улы, «иркәтае», икенчедән, авылларында бөтен халык тырышлыгы белән оештырылган беренче стандарт мәктәпнең рәсми мөгаллиме – укытучысы аерым игътибар биргән укучы. Сабый чакларындагы әнкә назын һәм  беренче укытучы игътибарын ул «Бәлки шагыйрь булмас та идем» дигән мәкаләсендә сокланып искә ала. «Галия»  мәдрәсәсендә дә ул укытучыларның һәм сабакташ шәкертләрнең аеруча ягымлы – кайгыртучан игътибар үзәгендә була. Бу нәрсә аны бик иртә тормыш ваклыкларыннан өстә торган олы хәрәкәткә юллый. Шул күтәрү – күтәрелүләр һәрчак, ничек кенә булса да,  шигъриятнең, әдәбиятның югарырак баскычына күтәрелергә мәҗбүр итә. Әдәби иҗат юлына баскач та, бу «бу аерым игътибар» аның кешелек язмышы булып кала. Әдәбиятыбыз тарихында халкының шагыйрьгә карата һәрчак искәрткән аерым бер кайгыртучан мәхәббәте Туфанның иҗади язмышында хәлиткеч диярлек роль уйнаган. Аны халкының шул сөю хисе шагыйрь иткән, зур шагыйрь иткән. Туфан – халык мәхәббәте шагыйре.
1.2.  Ул зур талант, якты шәхес иде...

       Хәсән  Туфанга табигать тарафыннан  илаһи талант, Илһам бирелгән. Илһам ул байтак кешегә бирелергә мөмкин. Табигать сиңа олуг сәләт биргән, син аны үстерергә, тәрбия  итәргә,  аны халкың файдасына, кешелек мәнфәгатьләренә кулланырга тиешсең. Шулай булмаганда, сиңа бирелгән талант әкренләп сүнәчәк һәм юкка чыгачак. Хәсән Туфан әнә шул Илһам диеп аталган акбүз атын һәрвакыт үстергән, тәрбия иткән, Илаһи талантын баету өчен дөнья гизгән, сәяхәт иткән кеше. Ул  татар тарихын, татар әдәбиятын гына түгел, күрше халыкларның, дөнья халыкларының культурасын ныклап өйрәнгән, үз иткән шәхес.  Туфанның  Илаһи таланты барлыкка китергән шигъри сурәтләр, мәгънәле сүзләр, кинаяле юллары дөньякүләм мәсьәләләрне күтәргәндә дә үзенең халкы, татарның язмышы  турында булыр, татар халкының язмышы турында сөйләгәндә, Туфан дөньякүләм проблемалар күтәрер.
        Хәсән ага Туфан иҗаты белән генә түгел, тышкы рәвеше белән дә әүлияга  охшаган иде. Салмак хәрәкәтле, йомшак тавышлы, чандыр-какча гәүдәле, ак – пөхтә иде ул. Аның күңел сиземләве, чыннан да, әүлияларныкы кебек. Истәлекләреннән күренгәнчә, кулына яңа гына каләм алган яшь Туфан 1925 нче елның маенда  көндәлегенә менә нинди шигырь юллары язып куйган булган :
Мин, егетләр, ахры,

Җүләрәям...

Әйтим әле исән акылдан :

-Күммәгез дә, нитмәгез дә,

Яндырыгыз мине!

Гомерем кебек даулы – шаулы төндә

Җилдә - давылда...

Әйтерсең лә, Туфан үз гомерен алдан ук белеп, программалап куйган! Янды бит Туфан!  Яндырылды бит Туфан! Кимчелекне җиңмәү үченнән янды, ялкынланып янды шагыйрь Туфан иҗат иткәндә, без – киләчәк буын – аның ялкыныннан алган яктылыкта өзлексез иҗат итәчәкбез әле! Үз халкының азатлыгы өчен, үз йөрәген яндырып һәлак булган Данколарның берсе ул – Туфан!  Ул – шигърият аланында үзен корбан иткән  Илаһи зат!  Шушы урында халкыбызның күренекле язучысы  Р. Батулланың бу якты шәхес турында әйтелгән сүзләрен искә аласым килә : «…Шигырьгә ул изге җан иясенә баккан кебек бага иде. Иң кыен вакытларда да, кире чыкмаслык тарлавыкларга китереп кыссалар да, Туфан шигыренә хыянәт итмәде. Димәк, халкына хыянәт итмәде. Күпме җәфа, нахак ялаларны күтәргән арык иңе, «ертык  йөрәге», «сыңар үпкәсе, ертык үпкәсе белән дә ул ютәл аша көлә белә» иде. әдәбиятыбызда ике тапкыр Шагыйрь исеме яулаган шәхесләр бар. Муса Җәлил  Моабит шигырьләрен язмаган булса да, шагыйрь булып тарихта кала иде, Фатих Кәримнең сугыш чоры иҗаты  булмаса да, ул шагыйрь булып калган булыр иде...  Әгәр зинданда ук юкка чыгарылган булса, Туфан шагыйрь буларак дәрәҗәле урында кала иде, әмма аның тоткынлыкта, аннан соң иректә язган олуг иҗат чоры бар, шөкер. Ул  Шагыйрь исемен ике кат яулаган шәхес...» 
Әйе, Хәсән Туфан шигърияте – ул серләргә бай дөнья. Туфан шигырендәге серне ачу безгә ләззәт бирсә, куаныч китерсә, шул серне башкаларга сөйләү икеләтә сөенеч алып килә.
2. Хәсән  Туфан иҗатын бербөтен күренеш итеп күзаллау
2.1.     20 -30 нчы еллар иҗаты
       Хәсән Туфан әдәбиятка җитлеккән шагыйрь булып килеп керә. Еллар үткән саен,  аның таланты ачыла бара. Тормыш, шагыйрь үзе үзгәрә, әсәрләрендәге темалар, стиль алмашына. Шуңа күрә, Х. Туфан иҗатын бербөтен күренеш итеп күз алдына бастыру өчен,  аны өч төркемгә бүлеп өйрәнергә мөмкин.
        Беренче төркемгә язучының 20-30 нчы елларда язган шигырьләрен кертәбез. Бу еллар иҗаты тематик байлыгы белән аерылып тора. Яшьлек романтикасына ияреп, шигърияттә яңа форма эзләүләр белән мавыгулар, сурәт һәм символлар яңалыгына ирешү омтылышы  белән бергә эчтәлектә дә          традицияләрдән ераккарак китү теләге – Туфанның  башлангыч чор иҗатының төп хасиятләре әнә шулар. Шушы шаукымга ияреп, аның әсәрләрендә диннән ваз кичү, Аллага тел тидерү мотивлары да күренгәли башлый. Иман ныклыгын саклау барәбәренә теләсә нинди золымга да түзүне максат итеп куйган халык улының бу юнәлештәге тайпылышлары  олы фаҗига түгелмени! Бу аерым шәхес фаҗигасе генә булудан бигрәк, шул чордагы милләтнең гомум фаҗигасе иде. Коммунистик идеологияне  тулысынча кабул иткән Туфанның егерменче еллардагы эзләнүләренә берьяклы гына карарга ярамый. Бу елларда, шигъри иҗатта шактый гына уңышларга ирешүгә карамастан, шагыйрь җаны тынычлана алмый, аны нәрсәдәндер канәгатьсезлек хисе, югалтканны эзләү теләге биләп ала. Хәтта Уралга эшчеләр арасына ике ел рәттән иҗади командировкага барып кайту нәтиҗәсендә туган  һәм үз чоры тарафыннан җылы кабул ителгән «Урал эскизлары »,  «Ике чор арасында », «Башлана башлады », «Бибиевләр »  кебек шигырьләр  циклы һәм поэмалары да шагыйрьгә никтер канәгатьләнү китерми. Җан тынычсызлыгы Туфанны яңа сәяхәтләргә әйди. Бу юлы инде ул сәяхәтнең индустриаль Уралда да, башка якларда да булмыйча, көньяк районнарда үтүе аерым мәгънәгә ия. Иҗатында иске эчтәлектән, традицияләрдән баш тарткан яшь шагыйрьнең  «бабайлар эзе калган якларга » җәяүләп юл тотуы – аның рухи эзләнүләренең башы була. Чукындырылудан качып, иман саклау нияте белән, Урта Азия якларына яшәргә киткән бабаларының эзләренә басып йөрү еллары шагыйрь иҗатында халыкчанлыкка борылыш мизгеленә әверелә.Сәяхәттә йөргәндә, ул төрле халыкларның тормышлары белән якыннан таныша, халык иҗаты әсәрләрен өйрәнә. Болар һәммәсе шагыйрь иҗатын яңа темалар, яңа хисләр белән баета. Утызынчы елларда Туфан лирикасының классик форма кысаларына әйләнеп кайтуы белән бергә, эчтәлекнең дә халыкчан мотивлар белән баюы күзәтелә.
 Бу чорда шагыйрь әсәрләренә чынбарлыктан яңа типлар, күренешләр эзли һәм шул чынбарлык тудырган хисләрен тасвирлый. 

                                                    Эченнән генә әби

Догалар укып йөри,

Советлар властена
   Гомерләр тели –тели.

Иске заман кешесенең яңа тормышка яңача мөнәсәбәтендә шагыйрь заман матурлыгын күрә. Шундый карчыкларга да, үзләрен хуҗа итеп сизә башлаган эшчеләргә дә, елдан–ел арта барган завод торбаларына да, йөк поездларына да чиксез шатлана ул, бүгенгене үзе күргән, үзе белгән иске заман белән чагыштырып карый.  Хәсән Туфан  да, Такташлар, Җәлилләр кебек, яңа хисләренә исем эзли. Яңа күренешләрне үз хисләре аша бәя биреп аңлатырга тырыша.
2.2.   40 -60 нчы еллар – тоткынлык чоры иҗаты
 Х. Туфан иҗатының икенче төркеменә 40-60 нчы еллар эчендә язылган әсәрләрен кертергә мөмкин. Бу - шагыйрьнең тоткынлык чоры иҗаты.

Хәсән Туфанның шигырьләр җыентыгын кулга алып укый башлаганда ук,  без бер нәрсәне истә тотарга тиешбез : шактый озак елларга сузылган иҗат гомеренең буеннан – буена  аның шигъри теле бикләүле иде. Шуңа да безгә, XXI гасыр укучысына,  әлеге иҗатның нечкә серенә төшенү өчен, шигъри сүз артына яшерелгән  тел төбенә төшенергә кирәк булачак. Бу исә Туфан язмышын үз чоры белән тыгыз бәйләнештә караганда гына мөмкин.
Син сорама, мине жәлләсәң,

     Җәлладларның ниләр кылганын :

    Мин җавапның әйтермен бары

Трибуналга илтә торганын...

 Югарыда китерелгән шигырь юллары серле Туфан шигъриятенең эчке кичерешен ачык чагылдыра : шагыйрь шигъри сүзендә ирекле түгел. Үз  заманының  «трибуналына илтә торган » никадәр сүз һәм мәгънә кәгазьгә төшмичә калды икән?  Кәгазьгә төшкәннәренең дә байтагы үзе исән чакта дөнья күрә алмыйча, шагыйрь архивында гына сакланды. Бары тик 1990 нчы елда гына илдә башланган кискен үзгәрешләр дулкынында алар укучыга барып иреште. Ул  шигыръләрдә, үз Ватаны төрмәсенең фашист зинданына караганда да каһәрлерәк, интектергечрәк икәнлеген тану белән бергә, шагыйрь  шигъри сүзен тулы көчкә яңгырата алмавының аянычлы сәбәпләрен дә искәртә, чөнки хакыйкатьне бөтен тулылыгында сөйләү – бу елларда үзеңне кабат «шәрә гүр» гә тиң булган зинданга ташлау белән бер.
Туфан фаҗигасе кайчан башлана? Аның гаепләнүенә сәбәпче булган «Ант» поэмасын язган чаклардамы? Язучылар берлегеннән чыгарылган 1937 нче елданмы? Казан төрмәсенә ябылган кырыгынчы елданмы? Бәлки аны үлем җәзасына хөкем иткән 1942 нче елның 7 нче март көненнәндер?  Болар барысы да олы фаҗига, әлбәттә. Ләкин Туфан драмасы күпкә элегрәк, аның большевизмга алданып, буыннардан – буыннарга тапшырылып, гасырлар буена өзелмичә килгән рухи тамырларны өзгән вакытыннан ук килә.Туфан туган Казан губернасының Аксубай волосте Иске Кармәт авылы кешеләренә тәкъдир тарафыннан авыр сынау әзерләнгән. Рус миссионерларының көчләп чукындыру сәясәте алар җилкәсенә каһәрле йөк булып төшкән. Патша хакимиятенең ерткычларча эзәрлекләүләренә, рухи һәм дини яктан көчле изүенә карамастан, әлеге авыл кешеләре, исламга хыянәт итмичә, мөселманлыкларын саклаганнар. Гаяз Исхакыйның Зөләйхасы кебек ныклык күрсәткәннәр. Туфан – менә шул халык баласы.
       Шагыйрьнең  иҗат биографиясендә гыйбрәтле мизгелләр аз түгел. Үзенең истәлекләрендә ул үлемгә хөкем ителеп тә, «муенына дарның сабынланган элмәге кидерелгәндә,  асып үтерүне егерме еллык каторга белән алмаштыру турындагы телеграмма килеп төшеп» исән калган , поэмаларындагы Хабул образының прототибы булган бер металлургның язмышы турында сөйли. Октябрьдән соң ике дистә ярымнар тирәсе вакыт узгач, Туфанга үз персонажы кичергәннәрне кичерергә туры килә. Язмышларда бер генә үзенчәлекле, әмма әрнеткеч аерма бар: Туфанны үлемгә «үз суды», үткәннәрнең традицияләреннән ваз кичә - кичә, ялкынланып яклаган, яшь Туфан тарафыннан идеологиясе тулысынча кабул ителгән коммунистик хакимият хөкем итә. Туфанның төп фаҗигасе менә шунда. 1942 нче елда үлем  белән йөзгә - йөз очрашу ачысын татыган шагыйрьнең язмышы персонажыныкы кебек кискен борылыш ала: аның да үлем җәзасы соңгы мизгелдә генә каторга белән алыштырыла. Яңа җәлладлар патша жандармериясенә караганда да ерткычрак кыланалар. Еллар узгач бу турыда Туфан :
     Хәтерләтмә, мине жәлләсәң,

Сорама син алар заманын
   Һәм «Особо секретно» дигән

Кәгазьдәге үлем карарын...

    Председатель – урыс, Урусов,

    Ярдәмчесе – татар, Галләми,

                                             Урусовы атмас урынсыз,

     Ә Галләмов – ата, жәлләми...-

 
Беренче карашка гади генә булып тоелган шигырь  юллары  артында  Туфанның кайчандыр үзе идеал итеп алган җәмгыятькә тирән үпкәсе, күз яшьле рәнҗешләре ята.  Ләкин тагын шуны да истән чыгармыйк : үз милләтен Туфан дәрәҗәсендә сөйгән шәхесләр сирәк очрый. Моңа аныңмиллилеккә дошман булган торгынлык елларында туган телне һәм татарны кайгыртып, кайнарланып язган әсәрләре шаһит. Шундый шәхеснең: «Ә Галләмов- ата, жәлләми»,- дип язуы шигъри юлның мәгънәсен һәм шагыйрьнең драмасын дистәләрчә тапкыр көчәйтә. Үлемгә хөкем ителгән кешенең газапларын, аның җәлладлары белән чагыштырганда, тиңсез рухи  өстенлеген тоткынлыкта язылган  «Чәчәк сибелә җилдә» шигыре дә бөтен нечкәлекләре белән, укучының  йөрәк түренә барып җитәрлек итеп сурәтли. Шигырь язылган 1947 нче ел – шагыйрьнең катлаулы, авыр шартларда актив иҗат итеп яшәгән чоры. Моннан берничә ел элек кенә ул бер гаепсезгә үлем җәзасына хөкем ителә, җәзаның соңгы мизгелдә генә каторга белән алыштырылачагын белмәгән хәлдә, зиндан баскычлары буйлап котылгысыз үлемгә каршы барам, дип уйлап атлый. «Чәчәк сибелә җилдә» - менә шундый хаксыз үлемгә таба баручы кешенең соңгы кичерешләрен сурәтләүче шигырь.
Туган илен өзелеп сөйгән өчен

     «Гаепле» ул фашист каршында, -

дигән юллар укучыны аптырашта калдырмасын, шигырь барыннан да бигрәк, сталинизм җәлладларының вәхшилеген фаш итүгә корылган.

Туфан лирикасында яшәү – үлем фәлсәфәсе үзәк урыннарның берсен алып тора. Бу мәсьәләгә шагыйрьнең карашлары нигездә атеистик материализм  белән сугарылган, ягъни үлгәннән соң яшәү барлыгын инкарь итүгә корылган иде. Безгә, XXI нче гасыр укучысына, монысын да белү бик мөһим. Чөнки яңа гасыр фәненең үсеше һәм иҗтимагый карашларның камилләшүе  коммунистик җәмгыять кире каккан Коръән кыйммәтләренең хак кыйммәтләр булуына шик калдырмады. Инде бүген килеп, Туфанның 1947нче елда язылган шигырендәге:

... Тиздән мине атачаклар менә,

  Кил, карап тор, Гегель, син шуңа:

  Материядән аерым җан юклыгын

Сүзсез генә раслыйм мин сиңа!...

дигән юлларында шагыйрьнең беркатлы хаталануын, аяныч рәвештә ялгышуын күрү кыен түгел. Әмма кеше гомеренең бер мизгел генә булуы һәм тиз үтүчәнлеге, атеизмның яшәү мәгънәсен, аның асыл эчтәлеген берничек тә аңлатып бирә алмавы Туфанны уйландыра. Бу проблемага ул шигъриятендә күп тапкырлар әйләнеп кайта, материянең чикләнгәнлеге аны борчый.

2.3.   60 -80 нче еллар иҗаты – мәхәббәт лирикасы, иректә язган иҗат чоры

Бу чорда исә автор инде яңа туган хисләрен ашыгып сурәтләргә дә, хисләренең тирәнлеге турында элеккечә гасабиланып язарга да омтылмый. Әмма бу чор иҗаты баштагы икесе белән аерылгысыз бәйләнештә, аларның хис байлыкларын, вакыйгаларын саклаган хәлдә, бу чорларның дәвамы булып тора. Хәсән Туфанның бу елларда язган шигырьләре аерым–аерым укыганда да дулкынландыралар.
Туфан шигырьләре арасында үз чорына гына хезмәт итеп, инде тоныкланган, төсен җуя башлаган, яңа буыннар өчен әһәмиятен югалтканнары да бар. Әмма үз өсләреннән заманнар тузанын кагып төшереп, сүрелмәс ялтырау белән балкыганнары  шулай да күпчелек. Шагыйрьнең тирән сагыш һәм моң белән сугарылган мәхәббәт лирикасы әнә шундый шигырьләрдән тупланган.

            Хатлар китте, сәлам китте,
Адресатны тапмады:

       Күпер ватык, юллар ябык...
Хатлар кире кайтмады

Хәтер генә кайберсенең
Кайнар сүзен саклады.
Строфика оригинальлеге дә, шигъри юлларның музыкальлеге дә, «ватык күпер, ябылган юллар » метафоралары да, эчтәлекнең аянычсызлык хисебелән сугарылган булуы да – барысы бергә шигырьдәге әйтеп бетергесез тирән моңны көчәйтәләр, ул моң Туфан язмышы аша саркып чыга, шагыйрьнең гомумиләштерү таланты аны халыкчан мотивларга төрә. Чын шигъри җәүһәрләр әнә шулай талант зурлыгы белән ул кичергән драма тәңгәллеге нәтиҗәсендә туа. Мондый әсәрләр гасырларны кичеп яшәү сәләтенә ия булалар. Шагыйрь Туфан һәм артистка Луиза Салиаскарованың таң калырлык легендага әйләнгән мәхәббәте тоталитар системаның гадәти кеше күтәрә алмаслык авыр сынауларында да сынмаслык тугрылыкка нигезләнгән. Яшьли Уралда танышып, Казанга килеп гаилә корган, киләчәккә зур өметләр белән яшәгән бу парны Сталин – Берия палачларының мәкерле ниятләре гомерлеккә аера, ике арага кавыша алмаслык киртәләр куя. Шуңа да карамастан, иренә тугры калып, аның тормышын саклап калу өчен, соңгы тамчы канына кадәр көрәшкән Луизаның Туфан лирикасының үлемсезлегендә өлеше шагыйрьнең үзенеке кебек үк зур. Туфан драмасы хатынына багышланган шигырьләр циклында үзенең иң тирән кичерешләре белән ачыла, өзгәләнүле хисләр, кайтарып булмаслык югалту тойгысының шагыйрь җанын телгәләве Таһир – Зөһрә мәхәббәтенә тиң сөюнең кайнарлыгын, зурлыгын дәлилли. «Җилләр исә», «Тамчылар ни диләр?», «Иртәләрем – кичләрем» һәм башка шигырьләрендә лирик геройның мәхәббәт тойгысы  нәкъ менә шундый үлчәмнәр белән үлчәнгән.  Тоткынлыктан котылып Казанга кайткан шагыйрь алдагы көннәренең булырга мөмкин мәхәббәтен дә Луиза Салиаскаровага булган мәхәббәте белән үлчәп карый:

           ... Нишләргә соң? – дигән сорау белән
  Киләм менә рәсмең каршына...

                                            Үзең булсаң әгәр,
                                            Мондый уйлар

                                            Килер идемени башыма?!

Хәсән Туфанның лирик герое тыштан сабыр. Ул уйласын күптән уйлаган, кичерәсен күптән кичергән. Лирик геройның тынычлыгы соңга таба битарафлык, гамьсезлек түгеллеген , бәлки түземлек, сабырлык икәнлеген беләсең. Сабырлык бәясен язучы үзе тапкан һәм бик яратып куллана торган башка ысул белән ача.
                                            Дөнья мине
                                            Үзгәртте:
                                           Еламаска өйрәтте.
Күлмәк җиңен ертасымы? –

                                           Бәйлисе бар

                                           Йөрәкне,-

дип яза ул «Кайсыгызның кулы җылы?» дигән шигырендә. Бу сурәткә тыгызлап тутырылган тойгы һәм мәгънә бәйләнешләрен  алдагы язылмаган әлешләрдән генә абайларга мөмкин : сагыну көчле – ул хәсрәткә әйләнгән, хәсрәт йөрәк яндыра, озак янган йөрәк – яралы йөрәк, ә яраны төзәтү өчен бәйләргә кирәк, бәйләү өчен, дуслар, туганнар, якыннар , аңлаучы кешеләр кирәк.
Туфан – мәхәббәттә рухи туганлык, рухи тиңдәшлек тарафдары. Тоткынлыкта чагында, әле иренең тормышын җиңеләйтү өчен, хатынының нинди адымнарга барганлыгын белмәгән вакытта, шагыйрь үзенең «гүзәл җанлы » мәхәббәте белән бәхетле дә, тиңсез хәсрәтле дә иде. Хәсән – Луиза сөюенең таң калырлык зурлыгы, мәхәббәткә өлге булырлык ихласлылыгы    XXI гасыр яшьләренәгыйбрәт алырлык дәрәҗәдә.Мәхәббәт белән азгынлык арасындагы чикләрнең бозылуы Туфаннар, Луизалар яшәгән чор өчен дә ят булмаган. Бары тик чын ярату, ихлас тугрылык кына кешене кеше итә, аның тормышын мәгънәле итә, онытылмас истәлекләр белән баета – шагыйрьнең фаҗигале мәхәббәт тарихы әнә шуны раслый. Шунысы игътибарга лаек : мәхәббәт турында язганда шагыйрь өчен идеология  арткы планга күчә, кешенең чын йөрәк хисләре, табигый моң шигъри юллардан саркый башлый. Туфан иҗатының кыйммәтле ягы менә шуларда. 
3.  Аның иҗатында әдәбиятыбыз үсеше
3.1.  Хәсән Туфан әлегәчә безнең йөрәкләрдә, аның күпкырлы һәм бай иҗаты  һаман  да шау чәчәктә...

    

Хәсән Туфан үз халкының улы иде. Туган халкы тарихның бормалы юлларында ялгышканда, шагыйрь дә хаталанды, күп нәрсәләрне яралы күңеле белән  соңыннан яңадан үлчәп карарга, төзәтергә, бәяләрне алмаштырырга да мәҗбүр булды. Әмма аның күңелендәбер нәрсә үзгәрешсез иде – туган халкына, теленә булган керсез мәхәббәт. Бу мәхәббәтне ул Сталин лагерьлары аша да саклап алып кайтты, торгынлык елларының рәхимсез милли сәясәте басымы астында да югалтмады. Аның якты образы, йөзләрчә шигырьләре, җырлары, үзәк өзгеч моңы  безнең күңелләрдә яши! 
3.2.  Аксубай районы Иске Кармәт авылында Хәсән Туфан музее
       Моның ачык мисалы : 100 еллык юбилее уңаеннан,  туган авылы Иске Кармәттә 2000 нче елның 13 нче декабрендә  татар халкының күренекле шагыйре Х. Туфанның музее ачылды. Бу тантаналы бәйрәмдә Президентыбыз М.Ш.Шәймиев тә катнашты.  Х.Туфан иҗатына багышланган бу фәнни – тикшеренү эшен яза башлагач, без фәнни җитәкчем белән бергәләп, төрле тармаклардан аның турында мәгълүматлар туплый башладык. Китапханәләрдә булган материаллар белән генә канәгатьләнмичә, без аның туган агы – Аксубай районы  Иске Кармәт авылына юл тоттык. Авыл карап торышка ярыйсы гына зур, аның табигате, чыннан да, шагыйрь әйтмешли, «төшләргә керерлек» искиткеч матур. Без шагыйрьнең туган нигезе белән кызыксындык. Х.Туфанның музеен, аның туган йортын яңартып, шунда ачканнар.  Кергәндә үк шагыйрьнең мемориаль сыны куелган, музейның тирә-ягы искиткеч матур чәчәкләргә күмелгән, нарат һәм үзе яраткан каен агачлары утыртылган.

  Музей ике зур залдан тора. Беренче зал булачак шагыйрьнең балачагы үткән крестьян өенә охшатып  бизәлгән, ә икенчесе аның әдәбият эшчәнлеге турында сөйли. 
[image: image2.png]



Анда  шагыйрьнең туганнары тарафыннан бүләк ителгән сирәк очрый торган фотолары, мемориаль китапханәсе, архив документлары куелган. Ә элек шагыйрьнең истәлекләре сакланган клубта, хәзер «Хәсән Туфанның авылдашлары» дигән экспозиция ачылган. Анда авылның һәм аның кешеләренең тарихы турында мәгълүматлар тупланган.
Без бу сәяхәттән  үзебезгә рухи байлык, күңел күтәренкелеге алып кайттык. Хәсән Туфан әлегәчә безнең белән бергә яши бирә! Бу Бөек шәхеснең иҗатына, үзе әйткәнчә, «җылы куллы», бик нәзакәтле, ихтирамлы, сак кешеләр генә мөрәҗәгать итсә иде...

                                                            Йомгаклау

Хәсән Туфан дигән исем газиз татарыбыз өчен бер асыл шагыйрь аты гына түгел, ә бәлки халыкның үз холкы, акылы, яшәү рәвеше, җан авазы, тарихи, хәтта ниндидер бер тәкъдир белән бәйле үз биографиясе кебегрәк. Шуннан инде – «сызылып- сызылып» күңеленнән чыккан шигырь аһәңе, моңы белән җан сурәте гәүдәләнә. Чын бер дөнья булып яңгырый бит - бары тик бөекләр генә йөртергә лаек булган бу исем! Туфан ! Гасырлар чаңыдай! Анда – йолдызларга җиткән югары илаһилык та, тик җирдән, татар туфрагыннан калыккан  ягымлы, мөлаем гадилек тә, пәйгамбәрләргә хас сабырлык та, акыл да, шигырьгә бәйле асыл исемнәрдән калган олпатлык, затлылык та, фәлсәфи ышандыру, тотнаклылык көче дә бар кебек.
Шигырьгә изге җан иясенә баккан кебек багучы, иң кыен вакытларда да, кире чыкмаслык тарлавыкларга китереп кыссалар да, үз шигыренә, үз халкына хыянәт итмәүче, әдәбиятыбызда ике тапкыр Шагыйрь исеме яулаган, иң дәрәҗәле урында калган, олуг иҗат юлы үткән Хәсән Туфан турында сөйләп туеп булмый. Сөйлисе дә сөйлисе килә, аның шигырьләрендәге серне ачу безгә ләззәт бирә, куаныч китерә, шул серне башкаларга сөйләү икеләтә сөенеч алып килә.

Туфан дигән бөек шигърият бар! Әнә шул бөек шигъриятне тагын –тагын ачасылар бар әле! Узган гасыр татар шигырендә иң якты эз калдырган Хәсән Туфан исеме мөбарәк тәсбихтә янып торачак. «Бисмилла»дан соң, әлбәттә, аның исеме дә хәтерләрдә яңарачак, әйдәп торачак. Безгә бүген үк шуны аңлау, ихлас шатлану, горурлану бәхете язган. Ә бу – азмыни? 

